
Oleh  

Fakulti     : Bahasa Moden dan Komunikasi 

 

Halangan komunikasi yang telah wujud dalam organisasi sehingga boleh mengganggu 

kelancaran perjalanan organisasi. Aktiviti organisasi yang terganggu akan 

mengakibatkan hasil pencapaian kerja kakitangan turut terjejas. Bagi mengatasi 

masalah ini, penggunaan Facebook Page telah diimplementasikan di dalam organisasi 

dengan harapan halangan komunikasi dalam organisasi dapat dikurangkan. Objektif 

umum kajian ini adalah untuk menentukan faktor halangan komunikasi seperti 

halangan struktur, halangan hierarki dan halangan persekitaran dan penggunaan 

Facebook Page dalam meramalkan hasil pencapaian kerja dalam kalangan kakitangan 

UiTM. Teori Birokrasi Weber dan Teori Penerimaan Teknologi telah dijadikan teori 

utama bagi kajian ini. Subjek kajian adalah Facebook UiTM sentiasa dihati ku yang 

telah dijadikan medium komunikasi oleh kakitangan. Seramai 305 orang responden 

yang dipilih menerusi persampelan bertujuan (purposive sampling) telah terlibat di 

dalam kajian. Instrumen kajian yang digunakan ialah borang soal selidik yang 

mengandungi tujuh bahagian, iaitu demografi responden, pola penggunaan Facebook, 

tahap penggunaan Facebook, aktiviti penggunaan Facebook, halangan komunikasi, 

persepsi terhadap Facebook Page UiTM dan hasil pencapaian kerja. Hasil kajian 

menunjukkan bahawa penggunaan Facebook Page di dalam organisasi mampu 

memberi peningkatan kepada hasil pencapaian kerja kakitangan. Keyakinan kakitangan 

bahawa Facebook Page berkenaan mempunyai kemudahgunaan dan kebolehgunaan 

yang tinggi menjadikan ia medium komunikasi altenatif kepada medium komunikasi 

sedia ada. Hasil kajian menunjukkan penggunaan Facebook Page telah memberi kesan 

kepada pencapaian kerja kakitangan akibat kewujudan halangan komunikasi seperti 

halangan struktur,dan halangan persekitaran dalam organisasi. 

Abstract of thesis presented to the Senate of Universiti Putra Malaysia 

in fulfilment of the requirement for the Doctor of Philosophy 

 

RELATIONSHIPS BETWEEN COMMUNICATION BARRIERS   AND                        

USAGE OF FACEBOOK TOWARDS WORK PERFORMANCE IN 

ORGANISATION 

By:  

AHLAM BINTI ABDUL AZIZ 

Chairman  : Associate Professor Jusang bin Bolong, PhD 

Faculty       : Modern Language and Communication 

 

Communication barriers that exist within the organization can disrupt the development 

of an organization. Organization’s activities will lead to distorted results of the 

employees affected. To overcome this problem, the use of Facebook Page has been 

implemented in the organization in the hope that lack of communication within the 

organization can be reduced. The general objective of this study was to determine the 

communication barriers such as structural barriers, hierarchy barriers and 

environmental barriers and usefulness in predicting the outcome Facebook Page usage 

among employees UiTM. Weber’s Bureaucracy Theory and Technology Acceptance 

Model (TAM) Theory had been used as the main theory for the study. The subjects are 

Facebook Page UiTM sentiasa dihati ku was made the medium of communication by 

staff. A total of 305 respondents were selected through purposive sampling (purposive 

sampling) has been involved in the study. The instrument used was a questionnaire that 

consists of seven parts, namely demographic, Facebook usage patterns, the use of 

Facebook, Facebook consumption, lack of communication, perception Facebook Page 

UiTM and the results of the work. The results showed that the use of the Facebook 

Page of the organization is able to give rise to the results of the work of staff. Staff 

confidence that the Facebook Page has a high ease and usability make it an alternative 

communication medium to a medium of communication available. Findings of the 

study demonstrating the use of Facebook Page has an impact on employees’ job 

performance due to the existence of barriers to communication such as structural 

barriers, and environmental barriers in the organization. 

BAB 1 

 

PENGENALAN 

 

 

1.1 Latar Belakang Kajian 

Perkembangan dan kemajuan dalam bidang teknologi komunikasi telah mengubah dan 

meningkatkan cara individu berkomunikasi dan menguruskan organisasi. 

Perkembangan tersebut juga telah menjuruskan kepada komunikasi dengan perantaraan 

komputer (computer-mediated communication) yang semakin menjadi pilihan 

pengguna kini. Komunikasi perantaraan komputer berlaku apabila pengguna 

berkomunikasi dengan individu lain  menerusi laman web jaringan sosial yang 

menawarkan perkhidmatan yang efektif, mudah serta pantas. Laman web jaringan 

sosial merupakan aplikasi dalam talian terkini untuk komuniti bagi memungkinkan 

setiap ahlinya mengikuti perkembangan rakan-rakan yang berdaftar dengan berkongsi 

foto, video dan muzik yang dimuat turunkan (Williams dan Sawyer, 2010). 

Perkhidmatan internet tersebut membolehkan individu untuk sentiasa berinteraksi dan 

berkomunikasi dengan individu lain di serata pelosok dunia. Jaringan sosial menjadi 

perantara popular untuk berkomunikasi, berinteraksi dan berkongsi pengetahuan 

melalui internet (Rauf, Hassan, Omar dan Subramaniam, 2010). Jaringan sosial  

berasaskan laman web kini telah mendapat tempat dalam kalangan pengguna internet 

dan terus berkembang dengan pesat sejak beberapa tahun kebelakangan ini.  

 

Komunikasi dalam talian melalui laman web jaringan sosial telah berkembang dan 

bertambah popular sejak lima tahun kebelakangan ini (Dunne, Lawlor dan Rowley, 

2010) dan masih terus berkembang dengan kepesatan dengan penambahan jumlah 

pengguna yang membabitkan diri dan menggunakan teknologi terkini untuk 

berkomunikasi dengan individu lain. Berkomunikasi melalui jaringan sosial adalah 

berbeza berbanding berkomunikasi melalui perkhidmatan internet lain umpamanya e-

mel dan berbual di ruang sembang Yahoo. Jaringan sosial yang popular kini boleh 

dicapai oleh pengguna melalui ruang sembang di alam maya di mana pengguna mampu 

berkomunikasi dengan individu lain dan mampu memperolehi maklumat berkaitan 

individu lain melalui dalam talian (Bateman, Pike dan Butler, 2010). Fenomena terbaru 

dari laman web terbabit telah mewujudkan saluran terkini untuk memudahkan 

pengguna membincangkan isu-isu tertentu dan mengizinkan individu untuk 

berkomunikasi dengan individu lain terutamanya dengan individu yang berkongsi 

maklumat yang sama (Klassen, 2008).  

 

Pertumbuhan pesat teknologi maklumat yang dipelopori oleh teknologi komputer dan 

elektronik telah mewujudkan laman web jaringan sosial umpamanya MySpace, 

Facebook, Bebo, Linkedln, Flixter, Ning, Xanga dan Twitter dilihat sebagai satu 

peluang yang baik dan tidak harus dipersiakan (Livingstone, 2008) oleh bukan hanya 

pelajar malahan juga oleh kakitangan di institusi pengajian tinggi. Meskipun, pelbagai 

laman web jaringan sosial yang telah wujud di alam maya kini, Facebook masih 

disenaraikan sebagai laman jaringan sosial yang paling popular dan menjadi pilihan 

pengguna (Boyd dan Ellison, 2007). Kajian Wise, Alhabash dan Park (2010), 

menyatakan Facebook telah menarik 350 juta ahli aktif dan lebih dari 700 juta 

pengguna internet serata dunia mendaftar sebagai ahli dan mempunyai akaun jaringan 

sosial (Bateman, Pike dan Butler et al., 2010).   

 

Laman web jaringan sosial telah diadaptasi dan digunakan dengan meluas di 

kebanyakan industri dan organisasi sebagai satu medium berkomunikasi dengan 

individu lain di dalam atau di luar organisasi. Sejajar dengan situasi ini, kebanyakan 

Institutusi Pengajian Tinggi Awam (IPTA) di Malaysia telah menjadikan jaringan 

sosial sebagai satu medium komunikasi dan interaksi di kalangan kakitangan pelbagai 

peringkat termasuklah pelajar.  

 

IPTA di Malaysia telah wujud sejak empat dekad yang lalu sejajar dengan perasmian 

Universiti Malaya (UM) pada 1 Januari 1962 di Lembah Pantai, Kuala Lumpur diikuti 

dengan Universiti Kebangsaan Malaysia (UKM), Universiti Putra Malaysia (UPM), 

Universiti Sains Malaysia (USM), Universiti Teknologi MARA (UiTM) dan Universiti 

Utara Malaysia (UUM). Sehingga ke hari ini, terdapat 20 buah IPTA yang berdaftar 

dibawah Kementerian Pengajian Tinggi (KPT) (http://www.mohe.gov.my). IPTA yang 

wujud di Malaysia berkembang sejajar untuk membekalkan pendidikan yang lebih baik 

dan menjanjikan masa depan yang lebih cerah dan gemilang bagi rakyat Malaysia dan 

memenuhi keperluan industri sekaligus membolehkan Malaysia menghadapi cabaran 

global.  

 

Mempertimbangkan 20 buah IPTA yang tersenarai, Universiti Teknologi Mara (UiTM) 

telah dipilih sebagai skop untuk kajian ini. UiTM di iktiraf sebagai IPTA terbesar di 

Malaysia dengan mengambil kira dari segi bilangan kampus dan jumlah pelajar serta 

kakitangannya. Institusi akademik ini telah berkembang sejak penubuhannya pada 

tahun 1967 (sebagai Institut Teknologi MARA) dan sehingga kini masih lagi 

berkembang dengan perancangan untuk membuka beberapa cawangan lagi di masa 

hadapan. Universiti ini telah berkembang di seluruh negara dengan 12 kampus 

cawangan, tiga kampus satelit, Sembilan kampus bandar dan 21 kolej usahasama. 

Berbekalkan jaringan yang teguh dengan keperluan tenaga kerja seramai 17,000 orang, 

UiTM mampu menawarkan lebih dari 300 program akademik dengan suasana yang 

kondusif (http://www.uitm.edu.my) dan bertaraf tinggi.  

 

Pemilihan UiTM sebagai skop kajian juga adalah  kerana Naib Canselornya Y. Bhg. 

Tan Sri Dato' Sri Prof Ir Dr Sahol Hamid Abu Bakar sendiri yang telah mewujudkan 

dan menguruskan laman Facebook Page  yang dikhususkan untuk kakitangan UiTM 

berkongsi pendapat dan berkomunikasi dengan pengurusan atasan universiti. Ini adalah 

berbeza dengan Facebook Page institusi pengajian tinggi awam yang lain tidak 

mengkhususkan page sebagai medium komunikasi di antara kakitangannya dengan 

pengurusan atasan universiti. Laman Facebook Page  institusi pengajian tinggi awam 

yang lain juga tidak dipunyai dan dikendalikan sendiri oleh Naib Canselornya tetapi 

diuruskan oleh Unit Komunikasi Korporat Universiti masing-masing. Keunikan 

Facebook Page kendalian Naib Canselor ini sendiri untuk digunakan oleh kakitangan 

UiTM merupakan justifikasi utama mengapa kajian ini dibuat di UiTM. 

 

Pada masa kini, UiTM mempunyai 25 buah fakulti yang terbahagi kepada tiga program 

major merangkumi kemanusiaan dan sains sosial, sains dan teknologi serta pengurusan 

dan pengajian perniagaan. Kewujudan 25 buah fakulti adalah sejajar dengan objektif 

universiti untuk membekalkan peluang semaksimum mungkin kepada bumiputera demi 

mengejar profesionalisme dalam bidang sains, teknologi, industri, peniagaan, seni dan 

kemanusiaan. 

 

Komunikasi organisasi yang berkesan adalah amat penting di dalam sesebuah 

organisasi. Komunikasi organisasi yang efektif merupakan tonggak utama dalam 

menghidupkan operasi sesebuah organisasi itu. Proses komunikasi yang terlibat dalam 

organisasi adalah berkaitan di antara satu sama lain. Narimah dan Saodah (2002) 

menyatakan bahawa komunikasi keorganisasian berlaku dalam lingkungan kerjasama 

yang menggabungkan semua jenis komunikasi lain. Ia melibatkan struktur dan fungsi 

organisasi, hubungan manusia, komunikasi dan proses mengorganisasi dan juga budaya 

komunikasi. Komunikasi dalam organisasi berlaku dalam lingkungan sistem terbuka 

yang kompleks dan dipengaruhi keadaan persekitaran (Siti Suriani, 2006). Siti Suriani 

juga menyatakan komunikasi dalam organisasi melibatkan penghantaran mesej dan 

aliran, tujuan serta medium yang digunakan demi memastikan mesej yang tepat dapat 

disampaikan kepada penerima yang sepatutnya menerima mesej tersebut.   

 

Komunikasi organisasi merangkumkan kedua-dua jenis komunikasi sama ada lisan dan 

bukan lisan berlaku di dalam situasi yang sama. Richmond dan McCroskey (2009) 

mendefinisikan komunikasi organisasi sebagai satu proses di mana individu akan 

mentafsirkan mesej yang diterima daripada individu lain dalam bentuk lisan dan juga 

bukan lisan di dalam konteks formal dalam organisasi. Manakala dari perspektif 

tradisional pula, Papa, Daniels dan Spiker (2008), menjelaskan bahawa komunikasi 

organisasi menumpukan perhatian kepada proses berkomunikasi dan keberkesanannya 

kepada organisasi. Kajian mereka ditumpukan ke atas faktor yang wujud dalam 

komunikasi organisasi umpamanya aliran maklumat dalam jaringan organisasi, 

halangan dalam penyampaian maklumat, pemilihan medium penyampaian maklumat 

dan proses membuat keputusan dan penyelesaian masalah dalam organisasi.  

 

Pencapaian kerja kakitangan dalam organisasi mampu dipertingkatkan sekiranya 

mereka sentiasa dilengkapi dengan maklumat yang dapat memudahkan lagi mereka 

untuk menyelesaikan tugasan. Maklumat yang mencukupi dan relevan perlu disalurkan 

tanpa halangan komunikasi dengan bantuan teknologi komunikasi terkini iaitu media 

sosial seperti Facebook Page, Telegram Group dan What’s App Group bagi 

memastikan maklumat dari pengurusan atasan kepada kakitangan bawahan sampai 

dengan kadar segera. Level (1970) menegaskan bahawa prestasi kerja kakitangan akan 

menurun sekiranya mereka sering kali tidak mendapat maklumat yang mencukupi bagi 

membantu mereka menyelesaikan tugasan dengan cepat. Prestasi kerja kakitangan yang 

menurun sedikit sebanyak memberi implikasi kepada pencapaian kerja mereka dalam 

organisasi.  

 

Pemilihan medium komunikasi yang tepat bagi mengurangkan halangan komunikasi 

adalah penting untuk meningkatkan prestasi kerja dan mengurangkan bebanan terhadap 

kerja mereka. Seterusnya diharap dapat meningkatkan pencapaian kerja kakitangan 

dalam organisasi.  

 

Oleh yang demikian, pemilihan medium yang berkesan dalam komunikasi dalam 

organisasi yang efektif adalah penting bagi kejayaan sesebuah organisasi tersebut. 

Mengikut Scott (1997) (dalam Lauring 2011), komunikasi adalah mekanisma di mana 

organisasi diwujudkan, dipelihara dan diubahsuai mengikut kesesuaian semasa. Untuk 

mengawal hasil yang wujud dari struktur komunikasi itu, sumber dan proses 

komunikasi perlulah dikawal terlebih dahulu. Ini memberi maksud bahawa jika 

sesebuah organisasi menginginkan struktur yang mantap dan berkesan, permilihan dan 

sumber penyampaian maklumat yang berkesan tanpa halangan komunikasi perlu 

menjadi keutamaan  dalam organisasi.  

 

 

1.1.1 Komunikasi Bersemuka 

 

 

Membincangkan berkaitan komunikasi bersemuka, Zimmermann, Wit dan Gill (2008) 

berpendapat bahawa komunikasi bersemuka adalah komunikasi antara manusia yang 

berada di tempat yang sama dan pada masa yang sama. Komunikasi bersemuka adalah 

kaedah asas dalam berinteraksi sesama manusia. Lanjutan daripada itu, komunikasi 

bersemuka diiktiraf sebagai medium yang paling berkesan dalam proses komunikasi 

lantaran komunikasi bersemuka bersifat peribadi, membolehkan maklum balas segera 

dari maklumat yang dihantar, penyampaian maklumat terus dalam bentuk lisan dan 

bukan lisan dan melalui komunikasi bersemuka juga dapat menyampaikan emosi di 

sebalik maklumat itu. Komunikasi yang berkesan dan efektif mengkehendaki kedua-

dua pihak terlibat dalam proses komunikasi tersebut (Sachs et al., 1991).  

 

Meskipun demikian, komunikasi bersemuka masih perlu dipertingkatkan lagi tarafnya. 

Tanpa komunikasi yang efektif, adalah mustahil untuk menjalinkan hubungan yang 

baik di antara staf pelbagai peringkat dengan pihak pengurusan atasan di UiTM. Proses 

komunikasi yang berkesan mungkin memerlukan sokongan daripada medium lain 

seperti komunikasi menerusi perantaraan komputer bagi memastikan proses 

komunikasi dapat bergerak dengan lebih lancar di kalangan staf pelbagai peringkat 

dalam jabatan di UiTM. Kenyataan dari Devito et al. (2006), menguatkan lagi dengan 

menyatakan proses komunikasi perlu disokong oleh komunikasi elektronik yang 

canggih demi menjadikan proses komunikasi itu lebih berkesan dan mudah diadaptasi 

oleh semua individu. Teknologi dalam komunikasi diadaptasikan bagi menyokong 

komunikasi dalam kumpulan melalui e-mel, sidang video elektronik dan media sosial 

terkini (Andres, 2010). Pandangan ini diperkemaskan lagi oleh Tillema, Dijst dan 

Schwanen (2010), yang mendapati perjumpaan secara bersemuka tidak lagi menjadi 

syarat wajib untuk menjalin hubungan sosial dengan orang lain. Perkembangan 

maklumat dan teknologi komunikasi membolehkan hubungan komunikasi jarak jauh 

wujud tanpa perlu berada di lokasi yang sama.  

 

 

1.1.2 Komunikasi Perantaraan Komputer 

 

 

Organisasi yang berkesan adalah organisasi yang mempunyai prestasi yang baik 

dengan pencapaian organisasi disokong oleh proses komunikasi yang cekap hasil 

daripada teknologi komunikasi yang terkini. Teknologi komunikasi kini telah 

mengalami perubahan dari segi bentuk dan gaya individu berkomunikasi sesama 

individu. Kemunculan media sosial baharu dengan gabungan pelbagai aplikasi terkini 

telah menjadikan hubungan komunikasi lebih interaktif. Komunikasi perantaraan 

komputer kini telah dapat diterima sebagai satu landasan penyampaian maklumat.  

Penerimaan pengguna terhadap medium ini adalah sangat meluas. Pengguna merasa 

selesa untuk mengadaptasikannya dalam kehidupan seharian untuk berkomunikasi 

dengan individu yang lain. Menurut Underhill dan Olmstead  et al.,(2003), walaupun 

komunikasi perantaraan komputer membincangkan isu-isu kurang penting, namun 

pengguna masih mampu memberi idea-idea unik dan membuahkan komen-komen yang 

berkaitan dengan isu-isu yang dibincangkan.  

 

Sejajar dengan penggunaan meluas teknologi untuk berkomunikasi tidak kira di rumah 

mahupun di tempat kerja, maka lebih ramai pengguna menggunakan komputer 

berinternet untuk memastikan mereka sentiasa dapat menghubungi dan berkomunikasi 

dengan individu lain. Dalam konteks ini, penggunaan e-mel dan laman web jaringan 

sosial membekalkan satu landasan yang mudah untuk berkomunikasi antara satu sama 

lain. Pendapat Beck, Wintermantel dan Borg (2005) pula, komunikasi perantaraan 

komputer kini menjadi semakin penting dalam organisasi dengan melibatkan lebih 

ramai individu bekerjasama di antara satu sama lain dalam masa yang sama walaupun 

berada di lokasi yang berbeza.  

 

Pandangan yang turut dikongsi oleh Rauf, Hassan, Omar dan Subramaniam (2010) juga 

menjelaskan bahawa 90.24 peratus daripada kakitangan di Universiti Selangor 

(UNISEL) memilih untuk menggunakan laman web jaringan sosial sebagai landasan 

berkomunikasi dengan kakitangan lain di dalam organisasi. Sebaliknya, hanya 9.76 

peratus berkomunikasi bersemuka secara lisan dengan kakitangan lain di dalam 

organisasi tersebut. Oleh yang demikian, majoriti daripada kakitangan berkenaan lebih 

cenderung menggunakan laman web jaringan sosial sebagai medium untuk 

berkomunikasi dengan individu lain meskipun mereka berada di dalam jabatan yang 

sama. Media sosial berpotensi untuk memaksimumkan interaksi dan kerjasama antara 

kakitangan dalam organisasi. Walau bagaimanapun, Shepherd et al., (2011) 

menjelaskan bahawa organisasi boleh mendapat faedah dari adaptasi ruangan forum 

untuk berbincang isu-isu dan berkongsi idea, serta blog sebagai wadah untuk 

berinteraksi sesama kakitangan. Perbincangan melalui laman web jaringan sosial 

membolehkan kakitangan melangkaui proses dan langkah-langkah yang rumit serta 

tegar sebelum dapat berinteraksi dengan pengurusan atasan organisasi. 

 

Selain daripada itu, kelebihan berkomunikasi perantaraan komputer secara dalam talian 

yang membolehkan struktur tugasan dalam organisasi dilakukan secara anjal mengikut 

keselesaan masing-masing, menjadikan teknologi ini semakin menjadi pilihan di 

kalangan pengguna termasuk mereka yang berada di institusi pengajian tinggi. Selain 

daripada itu, Beck, Wintermantel dan Borg et al., (2005) turut menyatakan bahawa 

terdapat dua kategori asas teks komunikasi perantaraan komputer (text-based CMC) 

iaitu komunikasi semasa (synchronous communication) dan komunikasi secara tertunda 

(asynchronous communication). Begitu juga Hollingshead, Mcgrath dan O‟Connor 

(1993), dalam kajian mereka menjelaskan bahawa pengadaptasian teknologi dalam 

komunikasi mampu menyokong sama ada komunikasi semasa mahu pun secara 

tertunda atau pun kedua-duanya sekali.  

 

Apatah lagi kakitangan IPTA yang terlibat dapat berkomunikasi dan berkolaborasi dari 

mana-mana saja lokasi mereka berada, malahan dapat menghadiri perbincangan pada 

waktu-waktu yang berbeza tanpa mewajibkan mereka menghadirkan diri pada waktu 

yang sama dan berada di lokasi yang sama. Komunikasi secara tertunda wujud tatkala 

mesej yang dihantar tidak menaruh harapan agar maklum balas diterima pada waktu 

yang sama. Mesej yang dihantar menerusi e-mel, blog, laman web jaringan sosial 

seperti MySpace dan Facebook dikategorikan sebagai komunikasi tertunda (Beebe, 

Beebe & Redmond et al., 2008). Maklum balas dari mesej yang dihantar akan diterima 

oleh penerima secara anjal manakala proses komunikasi boleh berlaku secara langsung 

maupun secara tertunda.  

 

Lantaran kelebihan komunikasi secara tertunda ini, penggunaan komputer dan internet 

telah diperluaskan di kalangan kakitangan di organisasi pengajian tinggi. Kelebihan itu 

memberi faedah yang besar kepada organisasi pengajian tinggi dengan membantu dan 

meringankan tugasan pentadbiran dan akademik di organisasi pengajian tinggi. Oleh 

yang demikian, menjadi kemestian pihak pengurusan atasan menyediakan kemudahan 

tersebut untuk membantu kakitangan melaksanakan tugasan termasuklah memberi idea 

dan berkomunikasi dengan pengurusan atasan untuk mengatasi halangan 

berkomunikasi sewaktu proses komunikasi sedang berlangsung. Komunikasi dapat 

dilihat dengan lebih jelas dan tepat jika diterangkan dalam bentuk penulisan berbanding 

secara bersemuka (Zimmerman, Witt dan Gill, 2008). 

 

Aplikasi internet telah mengalami pertumbuhan yang pantas dari segi penggunaan dan 

popularitinya seperti laman web jaringan sosial yang bersifat global malahan menjadi 

medium komunikasi yang bersifat interaktif dalam menghubungkan pengguna dengan 

rakan dalam talian. Penggunaan laman web jaringan sosial memungkinkan kita untuk 

meningkatkan tahap kerberkesanan berkomunikasi, mengurangkan kewujudan 

halangan komunikasi selain meluaskan hubungan di antara kakitangan bawahan dan 

pengurusan atasan di UiTM. Pada asasnya, berkomunikasi melalui perantaraan 

komputer mengambil masa yang singkat, dapat melahirkan lebih banyak idea dan 

melibatkan lebih banyak pihak untuk berkomunikasi (Bordial, 1997) di kalangan 

kakitangan lain di UiTM.  

 

Penerimaan pengguna terhadap laman web jaringan sosial sebagai medium komunikasi 

telah melahirkan Facebook dan menjadikannya sebagai laman web jaringan sosial 

paling popular di kalangan pengguna internet (Bennett, Owers, Pitt & Tucker, 2010) 

masa kini. Facebook mampu memupuk, menghubung jalin dan memain peranan dalam 

hubungan interaksi sosial dan juga secara professional antara individu termasuk dalam 

organisasi.  

 

Sepertimana yang dinyatakan Facebook sebagai medium interaksi sosial dan 

professional, penggunaan Facebook turut diperluas hingga ke tempat kerja dan 

digunakan sebagai platform untuk berkomunikasi dalam kalangan kakitangan di 

organisasi. Penggunaan Facebook berkemungkinan dapat membantu kakitangan 

bawahan yang merasakan bahawa wujud prosedur birokrasi dari halangan komunikasi 

yang mereka perlu lalui untuk berkomunikasi dengan pengurusan atasan. Disebabkan 

itulah Mc Quail (2000), menyatakan komunikasi perantaraan komputer mempunyai 

kelebihan berbanding komunikasi bersemuka kerana ianya membolehkan kesamarataan 

hierarki pada mereka yang berkomunikasi demi mengurangkan masalah status dalam 

kalangan kakitangan di organisasi. Kakitangan bawahan boleh memilih untuk menulis 

pendapat, idea, kepuasan dan ketidakpuasan hati mereka melalui Facebook Page 

berbanding menempuhi prosedur ketat atau karenah birokrasi seperti temujanji untuk 

berkomunikasi dengan pengurusan atasan di dalam organisasi pengajian tinggi. 

Manakala Ward dan Tracey (2004), bersetuju bahawa individu yang merasa kurang 

selesa dengan komunikasi bersemuka mungkin mencari alternatif lain seperti media 

sosial sebagai perantara komunikasi untuk terus berkomunikasi dengan pengurusan 

atasan bagi mengelakkan halangan komunikasi.  

 

 

1.2 Pernyataan Masalah Kajian 

 

 

Dalam menghadapi tugasan seharian di dalam organisasi, kakitangan UiTM juga 

mempunyai keinginan untuk berkongsi maklumat dan berinteraksi di antara satu sama 

lain bagi membolehkan maklumat dikongsi bersama. Gangguan proses komunikasi dan 

kekurangan maklumat boleh memberi tekanan terhadap kerja kakitangan dalam 

organisasi. Proses komunikasi yang berkesan dan jaminan maklumat disampaikan 

kepada penerima yang tepat perlu dibantu oleh kemudahan teknologi komunikasi yang 

cekap dalam organisasi. Kajian dalaman UiTM oleh Mas‟udah, Adibah & Halil (2013) 

memberi penekanan bahawa kemudahan peralatan teknologi komunikasi dalam 

organisasi perlu diberi perhatian oleh pihak pengurusan atasan UiTM bagi membantu 

kakitangan menjalankan tugas dengan baik seterusnya dapat mengurangkan tekanan 

kerja. Kekurangan kemudahan yang berfungsi secara cekap akan mengganggu tumpuan 

kakitangan dalam menjalankan tugas. Sekiranya situasi ini berlarutan, ia akan memberi 

tekanan kepada kakitangan  serta menjejaskan pencapaian kerja mereka. Kajian dari 

Kumar & Giri (2009) turut melaporkan bahawa kemudahan teknologi dengan 

maklumat berkaitan tugasan, tempat kerja dan juga maklumat berkaitan kakitangan lain 

adalah penting bagi menjamin keselesaan dan keyakinan mereka untuk bekerja 

seterusnya meningkatkan pencapaian kerja mereka.  

 

Kakitangan dalam organisasi percaya bahawa penggunaan Facebook dalam organisasi 

mampu meningkatkan kualiti kerja, kepuasan kerja dan juga produktiviti. Ini secara 

tidak langsung dapat meningkatkan pencapaian kerja mereka dengan meningkatkan 

prestasi kerja serta mengurangkan bebanan mereka terhadap tugasan. Situasi ini 

menyebabkan Ali-Hassan, Nevo & Perelgut (2011) bersetuju bahawa dengan 

penggunaan media sosial seperti Facebook, kakitangan sesebuah organisasi mampu 

meningkatkan pencapaian kerja kakitangan melalui peningkatan kemahiran 

berkomunikasi dan juga jaringan sosial di kalangan mereka serta pengurusan atasan 

yang memberi kelebihan kepada mereka untuk mendapatkan maklumat dengan cepat 

dan segera menyelesaikan tugasan.   

 

Oleh yang demikian, proses komunikasi secara mudah dan cepat di antara pengurusan 

atasan dan kakitangan bawahan perlu dititikberatkan dalam pentadbiran UiTM dengan 

mengurangkan penggunaan borang dan mematuhi prosedur  langkah demi langkah 

serta perlu bersabar dengan waktu menunggu yang mengambil masa yang panjang. 

Prosedur yang rumit dan panjang boleh merenggangkan hubungan antara pengurusan 

atasan dan kakitangan bawahan. Komunikasi sebagai asas penting kejayaan sesebuah 

organisasi seperti UiTM dalam mencapai taraf sebagai institusi pengajian tinggi yang 

unggul perlu diberi perhatian yang sewajarnya oleh pengurusan atasan. 

Meskipun komunikasi bersemuka merupakan kaedah asas dalam berkomunikasi, 

komunikasi perantaraan komputer boleh digunakan sebagai gantian berikutan daripada 

kewujudan halangan komunikasi atau proses birokrasi dalam organisasi di mana 

kakitangan perlu melalui sesuatu proses yang mengambil masa yang panjang untuk 

diselesaikan. Birokrasi yang wujud dari halangan hierarki atau status (Golen, 2008), 

kesukaran dalam penggunaan bahasa yang sesuai (Sonnenberg, 1990), persekitaran 

yang mengganggu kelancaran proses komunikasi dan tekanan masa (Kelly, 2000), serta 

struktur dalam organisasi yang pelbagai peringkat (Golen, Gupta & O‟Dell, 1995)  

ditunjukkan sebagai saluran atau laluan sukar yang perlu dilalui seseorang kakitangan 

sebelum sesuatu tugasan itu dapat diselesaikan dan memperolehi tahap yang selesa. 

Prosedur langkah demi langkah serta garis panduan khusus yang ditetapkan perlu 

dipenuhi oleh kakitangan pelbagai peringkat sebelum mereka dapat bersemuka dengan 

pengurusan yang bertanggungjawab dengan permasalahan yang mereka hadapi. 

Pengertian konsep birokrasi yang diwujudkan Weber (1968) adalah merujuk kepada 

organisasi berstruktur, berlandaskan prosedur yang telah ditetapkan dan perlu diikuti 

bagi mencapai matlamat dan objektif organisasi.   

 

Dapat dilihat bahawa terdapat organisasi kini masih berorientasikan amalan birokrasi 

Weber sehingga halangan-halangan komunikasi masih wujud. Weber menekankan 

bahawa birokrasi adalah baik untuk organisasi sebagai kawalan dalam pengurusan 

pentadbiran organisasi khususnya pengaliran maklumat. Ciri-ciri asas amalan Teori 

Birokrasi Weber adalah menerusi sistem hierarkinya yang digunakan dalam 

pengurusan organisasi di mana ia melihat bagaimana sistem pengurusan berhierarki 

adalah ditunjangi oleh tiga tahap pengurusan iaitu pengurusan tertinggi, pertengahan 

dan kakitangan bawahan. Kewujudan ciri hierarki memberi maksud penyaluran kuasa 

dan arahan daripada tahap pengurusan tertinggi kepada pengurusan pertengahan dan 

kakitangan bawahan ditunjukkan oleh Weber sebagai satu ciri asas dalam 

mengamalkan kaedah birokrasi dalam organisasi. Di samping itu, penekanan juga 

diberikan berkaitan hubungan di antara pengurusan atasan dan kakitangan bawahan 

adalah tertakluk kepada hak pengawalan dan penyeliaan di antara kedua-dua pihak 

perlu jelas dan telah ditetapkan. Teori Birokrasi Weber turut memberi pandangan 

bahawa kewujudan pembahagian tugasan dalam organisasi di mana setiap jabatan dan 

pegawai dalam jabatan akan mempunyai skop tugasan tertentu yang dikhususkan 

kepada jabatan tertentu dalam organisasi.  

Selain daripada itu, Teori Birokrasi Weber juga mengambil kira unsur rantaian arahan 

dalam pengurusan pentadbiran organisasi di mana pengurusan atasan akan memberi 

arahan kepada kakitangan bawahannya sahaja begitu jugalah sebaliknya seseorang 

kakitangan bawahan akan hanya menerima arahan daripada pegawai pengurusan 

atasannya sahaja. Arahan yang diberikan oleh pengurusan atasan kepada kakitangan 

bawahan ini selain daripada berbentuk lisan boleh juga berbentuk penulisan atau 

dokumen bertulis sesuai dengan ciri birokrasi Weber yang menyatakan setiap perintah 

dan arahan tugasan dilaksanakan di dalam bentuk bertulis.  

 

Sehubungan dengan itu, amalan birokrasi Weber adalah lebih menjurus kepada 

pendekatan tradisional yang berasaskan pengaliran maklumat secara komunikasi 

bersemuka. Namun amalan tradisional ini lebih banyak menimbulkan masalah seperti 

proses pembuatan keputusan yang mengambil masa yang panjang dan sistem 

pengurusan organisasi yang kurang berkesan dalam pelbagai aspek. Situasi ini 

meletakkan beban pada kakitangan terutamanya kakitangan bawahan bagi memenuhi 

kehendak pengurusan atasan. Perkembangan positif terhadap penggunaan e-mel di 

IPTA, memudahkan laman web jaringan sosial diterima pakai sebagai wadah 

komunikasi bagi mengatasi halangan komunikasi dalam kalangan kakitangan 

organisasi pengajian tinggi. 

 

Memandangkan situasi ini, komunikasi secara visual telah mula diterima dan dijadikan 

sebagai wadah untuk berinteraksi di antara individu dengan individu yang lain di IPTA. 

Kajian lepas menunjukkan bahawa komunikasi menerusi e-mel telah digunakan secara 

meluas di kalangan masyarakat untuk berkomunikasi secara sosial dan juga digunakan 

secara interaktif di IPTA. Kajian dalaman UiTM yang dijalankan oleh Azahar, 

Haslinda, Ariff dan Faezal (2008) mendapati bahawa berkomunikasi menerusi media 

dalam talian lebih memberi kesan dan memudahkan mereka untuk berhubung di antara 

satu sama lain. Namun demikian, penglibatan sebahagian besar kakitangan dalam 

aspek komunikasi seperti ini masih kurang memberangsangkan serta perlu 

dipertingkatkan lagi dengan menambahbaikan kemudahan dan infrastruktur berkaitan 

teknologi komunikasi. Manakala kajian yang dijalankan oleh Siti Zobidah, Muhammad 

Pauzi dan Akmar Hayati (2008) mendapati bahawa  penggunaan teknologi baru seperti 

e-mel dapat membantu urusan rasmi dalam organisasi supaya dipermudah dan 

dipercepatkan. Pihak pengurusan atasan di dalam organisasi sedaya upaya melengkapi 

diri mereka dengan kemudahan teknologi komunikasi seperti komputer dan khususnya 

e-mel bagi memudahkan mereka berkomunikasi.  

 

Oleh yang demikian, perkembangan teknologi komunikasi kini telah banyak mencabar 

dan menguji sistem pengurusan organisasi tradisional seperti spesifikasi kerja yang 

menetapkan sesuatu tugasan hanya diamanahkan kepada seorang pegawai sahaja untuk 

memperlihatkan pembahagian tugas yang adil dalam organisasi (Simplicio, 2012). 

Namun demikian halangan hierraki dalam organisasi akan timbul apabila kakitangan 

bawahan perlu berurusan dengan pegawai yang tertentu sahaja demi memastikan  

tugasan mereka dapat diselesaikan dengan cepat (Simplicio et al., 2012). Adalah 

mustahak juga bagi organisasi memastikan pegawai yang berkenaan bersedia pada 

setiap masa untuk membantu kakitangan bawahan mereka. Kegagalan untuk berbuat 

demikian boleh mewujudkan halangan komunikasi dalam organisasi tersebut. Halangan 

yang wujud ini memungkinkan kakitangan memilih alternatif lain sebagai medium 

komunikasi bagi membantu tugasan mereka dalam organisasi. Unsur rantaian arahan 

dari amalan birokrasi Weber yang mewujudkan halangan hierarki ini perlu melalui fasa 

peralihan dengan pengadaptasian teknologi komunikasi dalam penstrukturan sistem 

penyampaian maklumat terkini dalam organisasi. Perkara ini menarik minat Ionescu 

(2011) untuk turut menyatakan bahawa apa yang penting dalam organisasi kini ialah 

teknologi komunikasi mungkin boleh menjadi mekanisma penyelesaian untuk 

menyokong penguatkuasaan nilai-nilai kesaksamaan dan keadilan yang telah wujud 

dalam organisasi yang mengamalkan birokrasi. Penggunaan teknologi komunikasi 

tidak mustahil mampu menjadi alat untuk mengubah  amalan birokrasi dalam 

organisasi sekiranya ianya telah menyekat perkembangan organisasi ke arah menjadi 

organisasi yang lebih mantap.    

 

Peranan media baru seperti media sosial yang dipelopori oleh Facebook dalam 

organisasi telah memberi implikasi kepada Teori Birokrasi Weber dengan wujudnya 

teori Model Penerimaan Teknologi (Technology Acceptance Model) yang 

dikembangkan dari teori psikologi menjelaskan perlakuan pengguna teknologi 

berlandaskan kepada kepercayaan, sikap, keinginan dan hubungan perlakuan pengguna. 

Tujuan model ini adalah untuk menjelaskan faktor-faktor utama dari perlakuan 

pengguna terhadap penerimaan pengguna teknologi. Secara spesifiknya, TAM 

menyatakan bahawa kelemahan dari sudut penerimaan pengguna, diukur menerusi 

persepi pengguna terhadap mudah digunakan dan faedah dari penggunaan teknologi 

boleh menjadi halangan kepada  kejayaan teknologi tersebut (Lee, Rhee & Dunham, 

2009).  

 

Faktor-faktor utama dalam teori TAM mempunyai perkaitan dengan pengaruh 

penggunaan media sosial dalam organisasi yang telah mendorong beberapa faktor yang 

menyebabkan kakitangan dalam organisasi di UiTM ingin menggunakan media sosial 

seperti Facebook dalam urusan pentadbiran. Berdasarkan kepada Teori Birokrasi 

Weber, halangan struktur, halangan hierarki dan persekitaran adalah halangan 

komunikasi yang telah mendorong kakitangan dalam organisasi di UiTM memilih 

media sosial seperti Facebook sebagai medium untuk komunikasi di kalangan mereka 

dan juga berkomunikasi dengan pengurusan atasan UiTM. Halangan hierarki atau 

status seseorang kakitangan dalam organisasi kadang kala boleh mencetuskan kesulitan 

untuk menjalin satu hubungan professional di kalangan kakitangan dalam organisasi 

(Golen, 2008). Kakitangan yang menghadapi masalah komunikasi secara bersemuka 

dengan pengurusan atasan disebabkan oleh faktor halangan hierarki cenderung memilih 

medium alternatif sebagai penghubung komunikasi antara beliau dengan pegawai 

atasannya.  

 

Selain daripada itu, halangan persekitaran dan halangan struktur juga boleh menjurus 

kakitangan bawahan dalam organisasi di UiTM untuk beralih kepada faktor 

penggunaan media sosial Facebook sebagai gantian komunikasi secara bersemuka 

seperti yang dicadangkan oleh Weber menerusi teori birokrasinya. Halangan 

persekitaran yang tercetus daripada gangguan dan suasana bising (Kelly, 2000)  yang 

sering muncul tatkala proses komunikasi secara bersemuka sedang berlangsung dapat 

dikurangkan dengan memilih komunikasi menerusi media sosial ini. Kelemahan atau 

halangan komunikasi seperti ini menggalakkan faktor penggunaan media sosial sebagai 

perantara komunikasi antara kakitangan dalam organisasi di UiTM.  

 

Manakala halangan komunikasi akibat daripada struktur dalam organisasi itu sendiri 

yang telah mewujudkan batasan formal di kalangan kakitangan dalam organisasi. 

Halangan struktur menerusi saluran formal yang ketat membataskan proses komunikasi 

yang lancar di antara kakitangan bawahan dengan pengurusan atasan dalam UiTM. 

Komunikasi yang dipengaruhi batasan formal yang dikatakan sebagai halangan 

komunikasi atau masalah birokrasi telah  menggariskan bahawa arahan adalah 

berdasarkan rantaian arahan  di mana siapa yang akan melaporkan kepada siapa dan 

siapa yang akan membuat keputusan (Diefenbach dan Silince, 2011) boleh 

menyebabkan faktor penggunaan media sosial di kalangan kakitangan dalam UiTM 

semakin meningkat.  

 

Berdasarkan permasalahan kajian yang telah dinyatakan ini, maka penyelidik perlu 

memberi perhatian kepada beberapa persoalan kajian yang perlu dijawab bagi 

menjelaskan kajian ini.  Secara umum, persoalan utama kajian ini adalah: 

Apakah perkaitan yang wujud di antara faktor halangan komunikasi dan penggunaan 

Facebook Page terhadap hasil pencapaian kerja kakitangan dalam organisasi? 

 

Manakala persoalan khusus dalam kajian ini adalah: 

1. Apakah persepsi kakitangan UiTM terhadap kemudahgunaan dan 

kebolehgunaan Facebook Page dalam urusan pentadbiran? 

2. Adakah terdapat perkaitan di antara halangan komunikasi dalam kalangan 

kakitangan UiTM dengan penggunaan Facebook Page? 

3. Adakah penggunaan Facebook Page berfungsi sebagai perantara kepada 

perkaitan halangan komunikasi dengan pencapaian kerja kakitangan UiTM? 

 

 

1.2 Objektif Kajian 

 

Objektif Umum 

 

Objektif umum kajian ini adalah untuk mengenal pasti faktor halangan komunikasi dan 

penggunaan Facebook Page dalam meramalkan pencapaian kerja hasil dalam 

organisasi.  

 

Objektif Khusus 

 

1. Mengenal pasti penggunaan Facebook Page dalam urusan pentadbiran dalam 

kalangan kakitangan UiTM. 

 

2. Mengenal pasti persepsi kakitangan UiTM terhadap kemudahgunaan dan 

kebolehgunaan Facebook Page UiTM.  

 

3. Mengenal pasti pencapaian kerja kakitangan selepas menggunakan Facebook 

Page sebagai medium komunikasi.  

 

4. Mengenal pasti perkaitan di antara halangan struktur, halangan hierarki dan 

halangan persekitaran dengan penggunaan Facebook Page di kalangan 

kakitangan UiTM. 

 

5. Mengenal pasti perkaitan di antara persepsi kemudahgunaan Facebook Page 

dengan penggunaan Facebook Page. 

 

6. Mengenal pasti perkaitan di antara persepsi kebolehgunaan Facebook Page 

dengan penggunaan Facebook Page. 

 

7. Mengenal pasti perkaitan di antara penggunaan Facebook Page ini dengan 

hasil pencapaian kerja. 

 

8. Menentukan kesan perantara penggunaan Facebook Page terhadap hubungan 

halangan komunikasi dengan hasil pencapaian kerja kakitangan UiTM.  

1.3 Kepentingan Kajian 

 

Kajian ini membolehkan satu analisis dibuat berhubung dengan faktor penggunaan 

Facebook Page dalam organisasi pengajian tinggi kesan daripada proses birokrasi yang 

mewujudkan halangan komunikasi dan bagaimana pengadaptasian penggunaan 

Facebook Page dapat mengatasi masalah ini dari berlanjutan. Perlaksanaan 

penggunaan Facebook Page sebagai wadah untuk berkomunikasi boleh membantu 

mereka mengatasi masalah halangan komunikasi rentetan dari karenah birokrasi dalam 

organisasi pengajian tinggi.  

 

Kajian lepas berkaitan penggunaan Facebook lebih memfokuskan kepada perkaitan di 

antara pendedahan diri di antara pendidik dengan pelajar sebagai skop kajian. Ini dapat 

diteliti melalui kajian yang telah dikendalikan oleh Maze, Murphy dan Simmons 

(2007), Kalpidou, Costin dan Morris (2011), Baker dan Oswald (2010), Mazer, 

Murphy dan Simmons (2009). Selain daripada itu, kajian lain menumpukan kepada 

remaja dan pelajar universiti sebagai skop kajian berkaitan penggunaan Facebook di 

kalangan mereka. Menjelaskan lagi perkara tersebut, Tufekci (2008), Ledbetter, Mazer, 

DeGroot, Meyer, Mao dan Swafford (2011), Li (2011), Walther, Heide, Kim, 

Westerman dan Tong (2008), Mehdizadeh (2010), Taraszow, Aristodemou, Shitta, 

Laouris dan Arsoy (2010), Orr, Sisic, Ross, Simmering, Arseneault dan Orr et al., 

(2009), Bateman, Pike dan Butler et al., (2010) dan Kefi, Mlaiki dan Kalika (2010), 

menjuruskan kajian mereka berkaitan penggunaan Facebook di kalangan pengguna 

remaja. Waima, kajian berkaitan implimentasi Facebook Page dalam mengatasi 

masalah halangan komunikasi di kalangan kakitangan dalam organisasi masih kurang 

diberi perhatian. Oleh yang demikian, kajian yang dijalankan ini akan memberi 

perhatian terhadap masalah halangan komunikasi dan membantu mencari kaedah yang 

sesuai bagi mengurangkan kesan masalah tersebut terhadap pencapaian kerja 

kakitangan dalam organisasi.  

 

Kajian berkaitan komunikasi bersemuka yang dijalankan oleh Underhill dan Olmsted 

(2003), memfokuskan kepada perbandingan antara komunikasi perantaan komputer dan 

komunikasi bersemuka. Kajian ini menyarankan agar kajian masa hadapan menyentuh 

berkaitan komunikasi bersemuka dengan media sosial terkini bagi melihat 

perbandingan penerimaan pengguna terhadap kedua-dua medium ini. Golen (2006), 

pula mencadangkan agar kajian seterusnya perlu dikendalikan bagi menganalisis 

halangan komunikasi yang wujud dalam industri dan juga perbadanan kerajaan.  

 

Selain daripada itu, dapatan hasil kajian dari Hirst, Knippenberg, Chen and Sacramento 

(2011) mencadangkan kajian selanjutnya berkaitan sistem birokrasi dalam organisasi 

perlu menumpukan kepada kaedah teknologi semasa yang boleh diimplimentasikan 

dalam organisasi bagi mengurangkan masalah yang wujud dari sistem birokrasi sedia 

ada. Chen dan Wiliam et al., (2007) merangka satu kajian berkaitan prestasi kakitangan 

dengan sistem birokrasi yang diamalkan dalam organisasi perlu diberi perhatian. Ini 

adalah untuk mengenal pasti adakah wujud perkaitan antara keduanya. Miles dan 

Muuka et al., (2011), berpendapat bahawa kajian berkaitan media sosial seperti 

Facebook, MySpace dan Linkedln yang menjadi landasan untuk kakitangan 

menyuarakan pendapat dalam organisasi perlu diberi perhatian untuk kajian masa 

hadapan. Ini adalah kerana pada masa kini, teknologi komunikasi berkenaan telah 

digunakan secara meluas dalam organisasi. Oleh yang demikian, kajian ini telah 

mengambil kira perkara-perkara tersebut. 

 

 

1.4.1 Kepentingan Teoritikal 

 

 

Pandangan teoritikal Orr, Sisic, Ross, Simmering, Arsenault dan Orr et al., (2009) pula 

mencadangkan kajian seterusnya perlu mengambil kira penggunaan Facebook dalam 

kalangan professional dalam organisasi untuk mengenal pasti sama ada hasil kajian 

akan sama dengan populasi yang dikaji sebelum ini. Tambahan pula, kajian yang 

dijalankan oleh Maze, Murphy dan Simmons et al., (2007) mendapati bahawa kajian 

masa hadapan perlu juga memberi perhatian kepada perbandingan penggunaan 

teknologi komunikasi di kalangan kakitangan bawahan dan juga pengurusan atasan 

dalam organisasi.  

 

Dapatan kajian dari Wise, Alhabash dan Park et al., (2010) pula mempertimbangkan 

bahawa kajian masa hadapan perlu mampu mengkaji sejauhmana individu berinteraksi 

dengan individu melalui laman web jaringan sosial, seperti mana mereka 

berkomunikasi dengan individu yang mereka kenali melalui komunikasi bersemuka.  

 

Kajian Jain (2004) dari sudut teoritikal pula membincangkan penggunaan teknologi 

maklumat dalam organisasi yang digunakan bagi mengatasi dan memulihkan ciri-ciri 

asas dalam Teori Birokrasi Weber seperti hierarki, pembahagian tenaga kerja dan 

prosedur kerja yang ketat  perlu melihat dari sudut yang lebih teliti bagi memastikan 

adaptasi teknologi maklumat memberi manfaat kepada organisasi.  

 

Teori Birokrasi Weber adalah sangat penting kerana dapat mewujudkan unsur-unsur 

yang positif untuk diamalkan di dalam organisasi. Namun demikian, teori ini juga 

mempunyai kelemahannya yang tersendiri, apatah lagi jika diamalkan secara 

berterusan di dalam organisasi masa kini. Di antara kelemahan ketara yang mungkin 

wujud dalam organisasi yang berpandukan kepada Teori Birokrasi Weber ini adalah 

kewujudan sekatan atau halangan komunikasi di dalam organisasi. Halangan 

komunikasi persekitaran, struktur dan hierarki adalah halangan-halangan komunikasi 

yang akan mengganggu kelancaran perlaksanaan amalan birokrasi di dalam organisasi. 

Walau bagaimanapun, halangan-halangan  ini boleh dikurangkan dengan adanya 

teknologi komunikasi.   

  

Oleh yang demikian, penerimaan terhadap teknologi adalah perlu mengambil kira teori 

TAM yang dapat mengurangkan kelemahan yang wujud dalam Teori Birokrasi Weber 

ini. Hasil dari kajian ini, cuba menggabungkan Teori Birokrasi Weber dengan Teori 

Penerimaan Teknologi (TAM) dengan harapan kakitangan dapat menghasilkan 

pencapaian kerja yang baik dalam organisasi. Hasil dari kajian ini juga dapat memberi 

sumbangan kepada organisasi dengan Teori Birokrasi Weber diberi penambahbaikan 

dengan penggunaan teknologi komunikasi dalam organisasi. Secara tidak langsung, 

Teori Birokrasi weber dapat ditambah baik dengan mewujudkan aplikasi dari Teori 

TAM. 

1.4.2 Kepentingan Praktikal 

 

 

Mengambil kira semua saranan dari kajian lepas, kajian ini menumpukan kepada 

Universiti Teknologi MARA (UiTM) yang menawarkan peluang yang baik untuk 

mengenalpasti perkaitan penggunaan Facebook Page sebagai medium untuk mengatasi 

masalah tahap halangan komunikasi di dalam organisasi pengajian tinggi. Hasil kajian 

mampu membekalkan maklumat penting berkaitan hubungan antara kakitangan 

bawahan dan pengurusan atasan yang masih boleh dibaiki sekiranya masalah tersebut 

menjadi halangan berkomunikasi di antara mereka. Selain daripada itu  penggunaan 

Facebook Page UiTM diharap dapat meningkatkan hubungan baik antara kakitangan 

bawahan dan pengurusan atasan. Selain daripada itu, dapat memberi manfaat kepada 

negara dan juga kepada UiTM khususnya serta keperluan industri tempatan. 

Perlaksanaan penggunaan Facebook Page adalah diharapkan lebih berkesan untuk 

mengatasi masalah halangan komunikasi yang berlaku di kalangan kakitangan bawahan 

dalam berinteraksi dengan pengurusan atasan organisasi terbabit. Ini bagi menjadikan 

sistem yang diamalkan di organisasi pengajian tinggi ini lebih kondusif, moden, 

bersifat persekitaran kerja yang digital demi menyebarkan mesej kepada pelajar dan 

juga kakitangan yang bernaung di UiTM. 

 

Oleh yang demikian, kajian ini penting lantaran memfokuskan bagaimana ia dapat 

membantu organisasi pengajian tinggi awam mencapai matlamatnya ke arah 

membangunkan hubungan sosial yang baik di kalangan kakitangannya. Kajian lengkap 

mampu membantu universiti memantau kualiti dan komitmen kakitangan UiTM juga 

meningkatkan kualiti medium komunikasi yang digunakan dalam organisasi. Pemilihan 

medium komunikasi yang betul dan tepat lebih memudahkan kakitangan bawahan 

berinteraksi dengan pengurusan atasan serta membantu dalam tugasan yang 

diamanahkan.  

 

Hasil kajian juga dapat digunakan oleh IPTA lain serta sektor awam bagi membantu 

organisasi untuk mengimplimentasikan penggunaan tapak jaringan sosial demi 

mengatasi masalah komunikasi di kalangan kakitangan bawahan dan pengurusan 

atasan. Kakitangan bawahan juga perlu petunjuk mengenai kaedah yang mudah bagi 

membolehkan mereka berkomunikasi dengan pengurusan atasan tanpa melalui 

prosedur yang ketat dan membebankan. Melalui kaedah berinteraksi melalui medium 

Facebook Page, kakitangan bawahan juga boleh melibatkan diri dalam proses 

membuat keputusan kerana diberi peluang untuk memberi pendapat dan pandangan 

mereka terus kepada pihak pengurusan atasan tanpa proses temujanji yang mengambil 

masa yang panjang dan membebankan.  

 

 

1.5 Skop Kajian 

 

 

Kajian ini menumpukan kepada faktor Facebook Page UiTM sebagai perantara 

komunikasi dalam kalangan kakitangan UiTM. Oleh yang demikian, responden kajian 

adalah terhad kepada kakitangan dari fakulti dan jabatan yang berada di UiTM. Kajian 

ini hanya memfokuskan kepada kakitangan pelbagai peringkat di UiTM sebagai subjek 

kajian. Dato‟ Prof Ir Dr Sahol Hamid Abu Bakar, Naib Canselor UiTM mempunyai 

pandangan yang positif menjadikan Facebook Page ini sebagai medium komunikasi di 

kalangan kakitangan di UiTM. Sejajar dengan matlamat tersebut, Dengan mengambil 

contoh Facebook Page UiTM sentiasa di hatiku, Dato‟ Prof Ir Dr Sahol Hamid Abu 

Bakar menerusi  e-melnya telah menyatakan bahawa: 

 

Laman Facebook „UiTM Sentiasa Di Hatiku‟ baru sahaja diwujudkan.  Ia 

adalah laman Facebook yang diadakan khusus untuk semua staf UiTM.   

Laman „UiTM Sentiasa Di Hatiku‟ ini diharap akan menjadi satu medium 

untuk mengeratkan hubungan antara semua staf dengan pihak pengurusan 

UiTM melalui  perkongsian  idea dan pandangan mengenai isu-isu semasa 

dalam suasana yang harmoni.  Namun adalah diingatkan agar isu-isu yang 

dbincangkan tidaklah berbaur politik. 

Laman Facebook „UiTM Sentiasa Di Hatiku‟ dipunyai dan akan diuruskan 

oleh saya sendiri.   Semua staf boleh menggunakan medium ini untuk 

kebaikan kita bersama.  

 

Skop kajian ini hanya melihat dari sudut faktor penggunaan Facebook Page UiTM 

terhadap tahap halangan komunikasi dari  proses birokrasi yang wujud di kalangan 

organisasi pengajian tinggi. Perspektif seperti komunikasi kepimpinan, komunikasi 

organisasi tidak diambil kira sebagai pemboleh ubah.  

 

1.6 Limitasi Kajian 

 

1. Kajian ini hanya dijalankan di Universiti Teknologi Mara (UiTM),  Malaysia 

sahaja. Oleh yang demikian, dapatan kajian ini tidak menggambarkan 

generalisasi keputusan kajian terhadap populasi keseluruhannya institusi 

pengajian tinggi awam di Malaysia. 

 

2. Tinjauan kajian secara dalam talian (online survey) memerlukan masa yang 

agak panjang untuk mendapatkan maklum balas daripada responden. Kadar 

maklum balasnya juga agak rendah serta perlu bergantung kepada kejujuran 

dan kadar jawapan yang diterima daripada responden.  

 

3. Kajian ini hanya menumpukan perhatian kepada kakitangan yang menjadi 

pengguna Facebook Page UiTM sentiasa di hatiku sahaja tanpa melibatkan 

kakitangan lain di dalam organisasi.  

 

 

1.7 Kesimpulan 

 

 

Bab ini menghuraikan latarbelakang perkembangan teknologi komunikasi dan 

penggunaannya dalam organisasi. Pernyataan masalah memberi fokus kepada 

permasalahan amalan birokrasi di UiTM serta isu penerimaan dan penggunaan 

teknologi komunikasi sebagai medium dalam mengatasi halangan komunikasi dalam 

usaha pencapaian hasil kerja yang terbaik dalam organisasi. Sejumlah enam objektif 

kajian telah dikemukakan bagi memenuhi kajian ini.  

